
ERAIKUNTZA DIRULAGUNTZAK

Berriki arte, etxean egin nahi zen 
obrarendako dirulaguntza eskatuz 
gero, obra hasi baino lehen Nafarroa-
ko Gobernuaren Etxebizitza Zerbi-
tzuko baimena eskuetan izatea beha-
rrezkoa zen, eta tramite horrek 4-5 
hilabete irauten zuen normalki. Orain 
ez da horren zain egon beharrik eta 
berehala hasten ahal da obrarekin.

ORAIN BI ESPEDIENTE MOTA  
DAUDE:

1.	 Tramite AZKARRA 10.000 € BEZa 
gabe baino gutxiagoko obrenda-
ko.

2.	 Tramite ARRUNTA 10.000 € BEZa 
gabe baino gehiagoko obrendako.

Bainugelan obraren bat egin nahi 
duenak, leihoak edo berogailuaren 
galdara aldatu, eskailerak igotzeko 

aulkia paratu edo instalazioren bat 
berritu nahi duenak, eta obra 10.000 
euro baino merkeago denean, lagun-
tza eskaera tramitatu eta berehala 
hasten ahal da obrarekin. Hartara, 
obra txikiendako prozedura admi-
nistratiboa azkartu egin dute.

10.000 euro baino gehiagoko obren 
kasuan, aldiz, lehendik zegoen pro-
zedura arruntarekin segituko dute 
eta laguntza eskaera tramitatzen 
denetik 4-5 hilabete pasatuko dira 
Etxebizitza Zerbitzuko baimena es-
kuratu eta obra hasi ahal izateko.

Zernahi dela, dirulaguntza desber-
dinen inguruko informazio zehatza-
goa jasotzeko komeni da galdetzea 
Nasuvinsak Donezteben duen bule-
goan edo Sakanako Mankomunitateak 
Lakuntzan duen bulegoan. 

Obra ttikien laguntza- 
tramiteak arinagoak
Obra 10.000 € baino merkeago denean (BEZa gabe), laguntza eskaera 
tramitatu eta berehala hasten ahal da obra orain

Familiako kide kopuruaren eta etxe-
ko diru-sarrera ponderatuekin duten 
taularen arabera (Errenta Aitorpena) 
finkatzen dute dirulaguntza hartze-
ko aukerarik baden edo ez.

ESKATZAILE IZATEKO BALDINTZAK
•	Etxebizitza ohiko bizitoki iraun-

korra izatea, ez bigarren bizitokia.
•	Etxeak 20 urte baino gehiago izatea, 

salbu pertsona desgaituendako 
egokitu edo derrigorrezko arau tek-
nikoak betetzeko baldin bada.

•	Obraren aurrekontu babesgarria 
etxebizitzako 2.000 eurotik gora-
koa izatea.

•	Obrak hasi gabe egotea. Behin-
-behineko kalifikazioa egiten de-
netik, obra sei hilabeteko epean 
hasi eta 36 hilabeteko gehienezko 
epean bukatzea da.

•	Etxeak 50 urte baino gehiago due-
nean, beharrezkoa da EETa izatea 
(Eraikinak Ebaluatzeko Txostena).

•	Dirulaguntza eskatzaileak duen 
adinaren diru-sarreren eta etxearen 
antzinatasunaren arabera emanen 
da.

DIRULAGUNTZAK ZERTARAKO?
Dirulaguntzak bizitokiaren barneko 
obrak egiteko eta etxearen elementu 
komunitarioak (teilatua, eskailera, 
fatxada…) zaharberritzeko izaten 
ahal dira:

Laguntza gehienak 
igogailuak jartzeko 
edo leihoak 
aldatzeko eskatzen 
dira, datuen arabera.

•	Etxearen egitura edo funtziona-
mendua egokitzeko (teilatua, fa-
txadak, igogailua, elektrizitatea, 
iturgintza,…).

•	Eraginkortasun energetikoa ho-
betzeko eraikin osoan (isolamen-
duak, berokuntza sistema jarri edo 
aldatu, galdara edo leihoak aldatu…).

•	Irisgarritasuna hobetu eta trabak 
kentzeko (elbarriendako eta adi-
nekoen oztopoak…).

•	Bizigarritasun baldintzak hobe-
tzeko etxe barneko obrak (bainuon-
tzia kendu eta dutxa jartzea, hodiak 
eta txorrotak aldatzea…).

•	Etxeetan bizitzeko egokia den aza-
lera handitzeko (120 m2 erabilgarri 
arte) eta etxebizitzak egiteko, lehen-
dik dauden etxebizitza handiak 
zatituz.

•	Indarrean dauden lege eta araudie-
tara egokitzeko.

•	Desgaitasunen bat duten pertso-
nentzat etxea egokitzeko dirula-
guntza bereziak daude.

Urte osoan eskatzen  
ahal dira etxeak 
berritzeko laguntzak
Etxeak konpondu eta egokitzeko laguntzak oro har: sarbideko oztopoak 
kendu eta igogailua jarri, inguratzaile termikoa hobetu, berokuntza 
sistemak egokitu eta desgaitasuna duten pertsonendako egokitzeko.

NASUVINSAk tramitatzen ditu 
Baztan, Bertizarana, Bortziriak 
eta Malerrekan etxeak 
zaharberritzeko laguntzak

848 420 140 DONEZTEBE

Arano, Areso, Goizueta eta
Leitzako bizilagunek, aldiz, 
Sakanako Mankomunitatera 
deitu behar dute (EZABU)

948 464 867 LAKUNTZA

ZAHARBERRITZEKO LAGUNTZAK  |  2022ko datuak

ETXEBIZITZEN ZAHARBERRITZE ESPEDIENTEAK
HERRIA Espedient. kop. Etxebizitz. kop. Aurrekontua Dirulaguntza 
Arano 1 1 91.819,08 € 7.596,36 €
Arantza 1 1 7.005,00 € 3.375,25 €
Areso 2 2 216.653,34 € 31.873,63 €
Baztan 26 115 1.756.793,06 € 532.647,17 €
Beintza-Labaien 1 1 66.412,25 € 19.923,68 €
Bera 10 36 237,888,94 € 91.458,85 €
Bertizarana 4 4 42.327,17 € 13.780,50 €
Donamaria 1 1 16.892,65 € 7.601,61 €
Doneztebe 11 44 949.258,85 € 402.812,12 €
Elgorriaga 0 0 0,00 € 0,00 €
Eratsun 1 1 27.313,29 € 12.290,98 €
Etxalar 2 2 76.696,96 € 20.454.03 €
Ezkurra 2 2 66.695,54 € 23.129,53 €
Goizueta 3 4 119.358,41 € 17.073,95 €
Igantzi 2 2 25.181,80 € 4.623,68 €
Ituren 0 0 0,00 € 0,00 €
Leitza 12 30 409.109,67 € 153.592,45 €
Lesaka 7 28 397.990,73 € 142.927,93 €
Oiz 1 1 9.836,16 € 4.426,26 €
Saldias 1 1 28.754,72 € 12.939,62 €
Sunbilla 0 0 0,00 € 0,00 €
Urdazubi 0 0 0,00 € 0,00 €
Urroz 1 1 12.825,84 € 5.771,63 €
Zubieta 1 1 2.429,00 € 1.093,05 €
Zugarramurdi 1 1 60.942,52 € 0,00 €

DENETARA 92 277 4.130.982,63 € 1.451.162,84 €

Nasuvinsak eta Sakanako Mankomunitateak emandako datuen arabera, 2022an 
277 etxebizitza birgaitzeko 1.454.163 euro hartu ziren. 2021ean, aldiz, 201 etxe 
birgaitzeko 1.494.937 euro hartu ziren. Dirulaguntza eskaerak tramitatzeko edo 
informazioa eskatzeko NASUVINSAk Donezteben edo EZABUk Lakuntzan duen 
telefonoetara deitu eta hitzordua hartu behar da.

ASEGURUAK

Norberaren beharretara egokitzen 
den etxe aseguru bat kontratatzea ez 
da ahuntzaren gauerdiko eztula.   Etxe 
asegurua da berezitasun, estaldura, 
klausula eta modalitate gehien dituen 
polizetako bat. Ordaindu behar den 
garaian poltsikoan eginen duen zu-
loan jartzen dugu aunitzetan arreta; 
merkeenaren alde egin eta gero iza-
ten dira ezustekoak. 

Argi izan behar da: asegururik ho-
berena ez da merkeena, ezta gares-
tiena ere. Benetan aseguratu nahi 
dugun guztia barne hartzen duen 

edo ez erreparatu beharko dugu: 
letra xehea irakurri. Deus gutxirako 
balioko du inoiz beteko ez diren ha-
maika egoera hipotetikoren kontra 
babesten gaituen aseguruak. Eta are 
gutxiago, oinarrizko beharren aurrean 
babesten ez gaituenak.

Estaldurak
Beraz, funtsezkoa izanen da etxe 
aseguru baten oinarrizko estaldurak 
zeintzuk diren jakitea. Edozein go-
rabehera estaltzen al dute? Zer on-
dasun babesten dituzte? Eta zer ger-

Letra xehea irakurri, 
egiaztatu eta zure 
beharretara egokitu
Aseguruak barne hartzen dituen estaldurak jakintzat jo ordez, egiaztatzea 
komeni da eta zalantzen aitzinean galdetzea; espero ez diren ezustekoak 
ekiditeko modu bakarra baita



2023-11-16 | 842 zk. | ttipi-ttapa 39

ERAIKUNTZA

tatzen da hirugarrenei eragiten diz-
kiegun kalteekin? Aseguru entitatea-
ri egin behar zaizkion galderetako 
batzuk dira horiek.

Estali ohi diren kalteen artean: su-
tea, leherketa, urak eragindako kalteak, 
lapurreta, kalteen erreklamazioa eta 
erantzukizun zibila daude. Garran-
tzitsua da etxe aseguruak estaldura 
horiek barnean hartzen dituela ziur-
tatzea. Izan ere, kontuan hartu behar 
da etxeko kalterik ohikoenak urak 
eragindakoak eta lapurretak direla.  

 Konpainia bakoitzak bere kalteor-
dainen baremoa ere izaten du, baita 
mugak, klausula zehatzak, frankiziak 
eta salbuespen bereziak ere. Ez da 
alferrik erraten begi bat aski duela 
saldunak eta ehun ez ditu sobera 
erostunak. Patxadaz hartu, guztia 
ongi irakurri eta zalantzen aitzinean 
galdetu.

 
Zeren araberakoa izaten da prezioa? 
Kontuz baloratutako ondasunekin. 
Jendeak joera izaten du etxean di-
tuzten ondasunetatik balio handie-
na dutenak bakarrik baloratzeko, 
lapurtu ezin direnak ahaztuta. Horrek 
aseguruaren prezioa txikitu baina 
babestu gabe utziko luke zati bat.

Eskualdean eskaintza zabala
Ezbehar bat gertatzen denean ase-
guru entitatearen erantzuteko ahal-
mena eta zerbitzuaren kalitatea fun-
tsezkoak izaten dira. Horri, hurbile-
ko tratua gehitzen bazaio hartu-ema-
na errazten da. Eskualdean aunitz 
dira aseguruen sektorean lanean ari 
diren profesionalak. 

Eta asegurua aldatu nahi baduzu?
Ezinbertzekoa izanen da oraingo 
polizaren epe muga zein den jakitea. 
Epe hori bete baino hiru hilabete 
lehenago gaia esku artean hartzea 
gomendatzen dute adituek. Kontsul-
tatu eta eskatu  aurrekontuak hainbat 
konpainiei. Eskaintzak bilduta, ba-
lorazioa egin eta konpainiaz aldatze-
ko asmoa dutenek egungo asegura-
tzaileari  hilabete lehenago jakina-
razi beharko diote.

Epe muga baino 
hiru hilabete 
lehenago eskatu 
aurrekontuak

ARKITEKTOAK

Duela berrogei urte herritarrek zi-
tuzten kezkak ez dira gaur egungo 
berak.  Ezta beharrak ere. Arkitektu-
ran horrek guztiak du isla eta horre-
gatik, espazio zurrunak albo batera 
utzi eta funtzio anitzeko espazioak 
nagusitzen dira orain. Naturak ere 
geroz eta garrantzia handiagoa du. 
Arrazoi estetikoak daude apustu ho-
rren gibelean, baina ez hori bakarrik. 
Arkitektoek jasangarritasunaren al-
deko apustu garbia egiten dute: eta 
bezeroen poltsikoari ez ezik, ingu-
rugirori ere mesede egiten diote. 

Arkitektura bioklimatikoa: natura 
eraikuntzan integratuz
Arkitektura bioklimatikoak gorakada 
handia izan du azken urteotan: ar-
kitektoek diseinu iraunkorrak bilatzen 
dituzte eta eraikinen ingurumen 
inpaktua ahalik eta gehien murriztea.

Eskura dituzten baliabide natura-
lak aprobetxatzea da giltza: errate 
baterako eguzki argia eta aireztapen 
naturala. Horrela energia kontsumoa 
murritzen da. Horiekin batera, arki-
tektoek zenbait elementu gehitu 
dituzte: euri ura hartzeko sistemak, 
eguzki panelak, lorategi bertikalak... 
eraikinen eraginkortasun energetikoa 

maximizatzeko bidea dira. Gainera, 
diseinu bioklimatikoak kontuan har-
tzen du eraikinaren orientazioa eta 
leihoak jartzerakoan argi naturala 
ahalik eta gehien aprobetxatzeko 
modua biltzen da; argiztapen artifi-
zialarekiko mendekotasuna murriz-
teko.

Leihate handiak: espazioak ireki eta 
kanpoaldearekin konektatzen
Leihate handien erabilera ohikoa da 
arkitektura modernoan. Barrualdea-
ren eta kanpoaldearen arteko lotura 
naturala ahalbidetzen dute, espazio 
zabalagoak sortu eta ikuspegi pano-
ramikoak eskainiz. Zentzu estetiko 
hutsetik haratago, leihate handiak 
erabiltzeak onura praktikoak dakar-
tza: argi natural gehiago sartzen da 

Aldakorra den 
egunerokoak diseinuan 
ere badu isla
Arkitektoak garai berrietara egokitu dira eta erabilera bakarreko espazio 
zurrunak albo batera utzita, moldatu eta egokitzeko aukera ematen duten 
diseinu jasangarriak proposatzen dituzte orain

ETXEGILEAK

eta aireztapen gurutzatua hobetu. 
Hori dela eta, geroz eta gehiago era-
biltzen dituzte zorutik sabairaino 
doazen leihate irristakorrak edo kris-
talezko hormak barnealdearen eta 
kanpoaldearen arteko trantsizio 
ahalik eta perfektuena lortzeko.

Espazio malguak
Egun batean erabilgarria dena, ez da 
erabilgarria hurrengoan. Geroz eta 
aldakorragoa da bizimodua eta, ho-
rregatik, erabilera bakarreko espazio 
zurrunen ordez, arkitektoek erabile-
ra eta behar desberdinetara erraz 
egokitzen diren etxebizitzak disei-

natzearen alde egin dute. Altzari 
modularrek eta trenkada mugikorrek 
zatiketa iragankorrak sortzen lagun-
tzen digute, espazioak erabiltzen 
dituztenen beharren arabera molda-
tu ahal izateko. 

Naturaren edertasuna arkitekturan
Eraikuntzan material naturalak era-
biltzeko joera aspaldikoa da. Hala 
ere, azken urtean joera hori are gehia-
go indartu da. Zura, harria edo buz-
tina bezalako materialak ikus litezke 
edonon eta naturako elementuek 
duten indarra agerian gelditzen da.

Terrazak
Geroz eta garrantzia handiagoa ema-
ten zaio etxebizitzaren kanpoko al-
deari. Diseinu orokorrean erabat 
integratuta dauden terrazak sortzen 
dituzte arkitektoek. Horietan ele-
mentu bertikalak, horma berdeak... 
jartzen dituzte natura eta eraikinaren 
arteko zubi lana eginaz. Espazio ero-
so eta funtzionalak eskaintzea da 
asmoa horregatik,  eguraldiaren ara-
bera itxi edo irekitzeko aukera ema-
ten duten itxiturak erabiltzen dira 
batez ere gurean.



42 ttipi-ttapa | 842 zk. | 2023-11-16

ERAIKUNTZA

DEKORAZIOA

Neoklasikoaren itzulera. Elementu 
garaikide eta klasikoak lotzeko apus-
tua egiten dute hainbat diseinatzai-
lek. 

Estanpazioek eta egitura organikoek 
garrantzia hartuko dute. Diseinu 
geometrikoak dituzten horma-pa-
perak eta patroi deigarriak dituzten 
alfonbrak proposatzen dituzte. Es-
tetikarekin jolas egin eta ausartu.

Dena sortua dagoen 
garaian, ezer ez da  
hutsetik sortzen
Dekorazioan hogei urteko erregela betetzen dela diote: bi hamarkadatik 
behin errepikatzen diren zikloak jarraitzen dituzte adituek

Minimalismoak eragin garrantzitsua 
izaten segituko du barnealdeen di-
seinuan, baina kolorearen erabile-
ra aldatu eginen da. Agur zuriari eta 
tonu  neutroei: espazio garbi eta 
lasaiak lortzeko orduan ere koloreak 
bere tokia aldarrikatuko du.  Sabaiak 
kolorez jantziko dira baita altzariak 
ere, eta pauso hori ematera ausartzen 
ez direnak artelanak erabiltzeko au-
kera izanen dute emaitza hori lor-
tzeko.

Domotika eta teknologia altzarietan 
eta arkitekturan txertatuko dira Sek-
toreko marka nagusien erronka tek-
nologia gure etxeetan modu dotore 
eta diskretuan integratzea izanen da.

ETXEGILEAK

Etxebizitza bat eraiki edo zahar bat 
eraberritzeak, hilabetetako lana iza-
ten du gibeletik. Inurrien antzera, 
piezaz pieza osatu behar izaten da 
katea eta, tartean, burukominak ere 
izaten dira. Badira, ardura guzti ho-
riek bere gain hartu, prozesu guztia 
gainbegiratu eta obraren xehetasun 
guztiak hurbiletik jarraitzea eraba-
kitzen dutenak.

Geroz eta gehiago dira, ordea, ar-
dura hori arkitekto edo eraikuntza 
enpresa baten esku uztea erabakitzen 
dutenak. Etxea eraiki edo berritzeko 
erabakia hartzen denetik lana buka-
tu arte, haiek koordinatuko dute 
guztia. 

Onurak
Gremioen kudeaketa profesionalen 
esku uzteak hainbat onura ditu. Mer-
katua ongi ezagutzen dute eta be-
raiekin lan egitera ohituak dauden 
langile profesionalen sare bat osatua 
izaten dute. Badakite norengana jo 
behar duten kasu bakoitzean. 

Gainera, erantzukizun zibileko ase-
gurua bermatzen dute, eta hainbat 
aurrekontu aurkezten dizkiote beze-
roari, guztiak idatziz jasoak.

Edozein obretan mailu eta porlanak 
baino buruhauste gehiago sortzen 
dituzte gehienetan lortu beharreko 
baimenek eta sinatu beharreko agi-
riek. Arkitekto eta eraikuntza enpre-
sa hauek dokumentazio guztiaren 
kudeaketa egiten dute. 

Eraikuntza lanak antolatu eta ja-
rraipena egiten ohituak daudenez, 
epeak ongi betetzen dituzte eta au-
rrekontuek BEZa izanen dutela ziur-
tatzen dute, horrek bermea ematen 
duelako.

Piezaz pieza  
osatu behar den katea

Gremioen 
kudeaketaz 
arduratzen dira 
profesionalak

ZURGINAK

Etxebizitza bateko altzariak, pareten 
koloreak... aldatzeko joera eta gogoa 
maiz izaten da. Ez da berdina gerta-
tzen zurezko zoruekin. Egunerokoan 
bere gainetik milaka pauso emana-
gatik, gutxik izanen dute burutan 
lurzorua aldatzea. Aukeraketa egitean 
ia bizitza osorako izanen den apustua 
egiten da eta apustu segurua dela 
erran liteke, zurezko zoruak ez dire-
lako inoiz modatik pasatzen. Zurak 
berotasuna ematen dio espazioari: 
izaera eta nortasuna.

Lurzoru bat aukeratzeko orduan 
bost ezaugarri izan behar ditugu 
kontuan. 

1. Zur mota: Aukeratutako zurak 
baldintzatuko du lurzoruaren itxu-
ra estetikoa. Normalean, haritza 
izaten da nagusi; baina, neurri tti-
kiagoan, pagoa eta intxaurrondoa 
ere erabiltzen dira. 

2. Formatuak. Formatuetan, hainbat 
aukera daude. Lama bat, bi edo 
hiruko oholak erabil litezke, edo 
diseinu dinamikoagoak sortu nahi 
badira Espiga edo Hungariako pun-
ta izenez ezagutzen diren motakoak 
erabili..

3. Zuraren koloreak. Koloretan, ko-
lore argi eta ilunen eta tonu hotz 
edo beroagoen artean aukeratu 
behar dugu. Estilo bakoitzarekin 
zuzenean lotzen da egur kolore eta 
bukaera jakin bat: nordikoa (zuriz-
ta), retroak (tonu ilunak), erroman-
tikoak(zaharkitu itxura)...

4. Akaberak. Akaberetan, bernizak 
edo olioak erabili nahi diren hauta 
genezake. Bukaera distiratsua, ma-
tea edo  satinatua izatea baldintza-
tuko du horrek.

5. Nerbioa. Gure esku izanen dugu 
nerbioa gutxiago edo gehiago mar-
katu nahi dugun erabakitzea. Dena 
den, kontuan izan behar da zura 
material naturala dela, eta ia ezi-
nezkoa dela ohol guztiek itxura 
berdinak izatea.

Zurezko zorua, 
bizitza osorako  
izanen den apustua
Zurak berotasuna ematen dio espazioari, izaera eta nortasuna. Zoruaren 
aukeraketa epe luzerako egiten den hautua izanik, hainbat faktore 
kontuan hartzea komeni izaten da.

Haritzak apustu segurua izaten se-
gitzen du urtez urte: edertasun eta 
erresistentzia handiko lurzoruak 
sortzen dira eta era guztietako espa-
zioetara egokitzen dira. Oholaren 
lodierak ere eragina izanen du zura-
ren iraupenean. Zenbat eta lodiagoa 
izan, orduan eta  gehiago iraunen 
du.

Azken urteetan, formatu handiko 
oholak erabiltzen dira, batez ere  
barnealdeko dekorazioan. Lama za-
balago eta luzeago bat erabiltzeak 
edertasun eta dotorezia handiko 
espazioak sortzen ditu: tamaina es-
tandarreko taulekin lortzea zaila den 
zabalera lortzen da eta horrek bero-
tasuna ematen du. 

Espiga eta Hungaria punta itxurako 
formatuek ere geroz eta jarraitzaile 
gehiago dituzte. Zurak egiten dituen 
marrazki horien bidez, espazioari 
dinamismoa ematea lortzen dute.  

Argitasuna maite dutenentzat, tonu 
argiko zurezko zoruak eta eskuilatze 
leuna dutenak ere boladan daude. 
Sinpletasunaren eta argitasunaren 
aldeko apustua da, berniz edo olio 
mateko egurraren akabera izaten 
dute: artifiziorik gabe,  zuraren na-
turaltasuna indartzen dute.

Zeintzuk dira 
zurezko 
lurzoruetan 
2024rako joerak?

AROZTEGIAK

Garajeko atea izaten da etxebizitza 
aunitzetan gehien erabiltzen den 
sarbidea. Segurtasuna da hitz gakoa, 
zenbat eta sendoagoa izan hobe erra-
nen lukete garai batean. Orain berriz, 
aroztegiek punta puntako teknologia 
erabiliz material arin bat nahi beste 
moldatu eta egokitzeko modua aur-
kitu dute. 

Automatizazioa
Egunero hainbat aldiz irekiko dute 
aunitzek garajeko atea eta hori eskuz 
egin behar duenak ongi daki zenbat 
kostatzen den  batzuetan autotik 
sartu-aterean ibiltzea. Errazteko, 
automatizazioaren aldeko apustua 
egiten dute gehienek eta batzuetan 
aski izaten da  horretarako ateari 
motorra gehitzea. Beste batzuetan 
berriz, osorik aldatu beharko da atea. 
Hainbat aukera daude merkatuan:

Alboetara irekitzeko edo kulunkariak
Irekiera espazioa ahalik eta gehien 
aprobetxatzen duen sistema da, bai-
na atearen zabaleraren arabera, ate 
alboetara irekitzen bada, dezenteko 
eremua behar izaten du xaflek ezker 
edo eskuinera egin behar dutelako. 
Kulunkariak diren kasuetan, xaflak 
sabairantz igotzen dira. Kasu hone-

tan altuera erreparatu behar da, au-
toa kabituko ote den edo ez jakiteko.

Ate sekzionalak
Bata besteari lotutako panelen bidez 
osatzen da atea eta aldamenetan 
jarrita dauden errailen bidez, gorantz 
biltzen da atea. Espazio dezente ira-
bazten da horrela, ateak traba gutxi 
egiten duelako.

Gidaridun-ateak
Gurpiltxo batzuen gainean ezkerre-
tik eskuinera mugitzen da atea. Es-
pazio dezente behar izaten dute 
instalatu ahal izateko, ateak ibilbide 
osoa egin behar duelako erabat ireki 
ahal izateko.

Gehien erabiltzen den 
atea nola itxi eta ireki
Garajearen formak, tamainak... baldintzatuko dute aukeraketa baita 
erosotasunak eta segurtasun mailak ere. Ongi aztertu beharko dira 
garajearen ezaugarriak aukeraketa egin aurretik.

Itxiturak erabilita, obra handiegirik 
egin gabe, guztiz alda liteke espazio 
baten funtzioa. Etxebizitzan metroak 
edota argitasuna irabazi eta bertze-
naz guttitan erabiliko genukeen es-
pazio bat egunerokoan txertatu lite-
ke, eguraldiaren beldurrik izan gabe.

Espazioak mugatzeko
Espazio irekiak sortzeko joera egon 
da azken urteetan, baina batzuetan 
espazioak mugatu nahi izaten dira.
Hormak erabili ordez beirate bat 
jarrita, argitasuna galdu gabe espazioa 
bitan banatzea lortzen da. Gainera, 
batzuetan sistema horiek ez dira 

finkoak izaten eta beharraren arabe-
ra bi espazioetako bat ireki edo ixte-
ko aukera eskaintzen dute. Sukaldea 
eta egongelaren arteko banaketa 
egiteko adibidez, baliagarria izan 
daiteke.

Txokoak argitzeko
Berez nahiko iluna den espazio bat 
argitzeko, hormak bota eta bere ordez 
kristala eta aluminioa erabilita egi-
tura bat osatzea irtenbidea izan lite-
ke.Erabiltzen den kristalaren arabe-
ra, argi kantitate gehiagori edo gu-
txiagori sartzen utzi eta intimitatea 
lor daiteke.

LEIHOAK

Ez da gutxietsi behar leiho batek 
etxebizitza batean izan dezakeen 
eragina. Airea sartzeko zirrikitua edo 
oztopoa bihur liteke. Egunetik egu-
nera, geroz eta hermetikoagoak dira 
jartzen diren leihoak. Egituraren % 
20 perfila da eta % 80 beira, baina 
lehenengoa bigarrena bezain garran-
tzitsua da: egoera txarrean dagoen 
perfilak ez duelako airearen sarbidea 
oztopatuko. Emaitzarik onenak lor-
tzeko beiraren kalitatea (mota, lo-
diera, aire-kameraren lodiera…), 
markoaren materialaren kalitatea, 
leihoa itxi eta irekitzeko sistemak… 
kontuan hartu behar dira. Horretaz 
gain, leihoaren instalazioa ongi egin-
da egotea funtsezkoa da, beira eta 
markoa ongi lotuak egotea kasu, 
infiltrazioak ekiditeko. 

Erabiltzen den materialak ere badu 
zeresana:

Garai batean egurrezko leihoak 
ziren ohikoenak eta gaur egun ere 
asko jartzen dira. Isolatzaile onak 
izateaz gain, estetikoki ederrak dira. 
Hori bai, mantentze-lana eskatzen 
dute.

Aluminiozkoak tenperatura alda-
ketekiko iraunkorrak dira eta hainbat 
koloretan pinta daitezke. 

PVCko leihoak isolatzaile termiko 
eta akustiko bikaina direnez, toki 
hotzetan erabiltzen dira. 

Arrazoi estetiko eta funtzionalak 
tarteko, leiho mistoak gero eta gehia-
go erabiltzen dira. Teilatuetako leihoe-
tan, esaterako, barnetik egurrezkoak 
eta kanpotik aluminiozkoak diren 
leiho mistoak dira nagusi.

Zirrikitua edo oztopoa?
Egoera txarrean dauden leihoak aldatuta kontsumo energetikoa 
asko murriztea lortzen da

ITURGINAK

Arazoak aurreikusi
Problemak saihesteko modurik azka-
rrena prebentzioa da. Hortaz, gomen-
dagarria da aldizka komuneko, dutxa-
ko eta harraskako txorrotak berrikus-
tea. Adi egon behar dugu soinuren bat 
entzuten dugun, usain txarra sumatzen 
dugun edota urak denbora aunitz behar 
duen hustubidetik joateko. Instalazioa 
berritzeko seinale izan daitezke. 

Etxebizitza berrietan aski da hilabetean 
bitan berrikusten bada, baina instala-
zio zaharrak astero aztertzea komeni 
da. Azkenik, adi egon behar dugu ur 
ihesei eta ahal den azkarren konpon-
du, arazo haundiagoak sor ez ditzaten. 
Hondatze ttikiak garaiz antzeman eta 
konpontzen baditugu, etorkizunean 
arazo larriagoak ekidinen ditugu.

Garbiketaren garrantzia
Behatzea inportantea da, baina hortik 
haratago, garbiketa ezinbertzekoa da 
mantentzerako. Noizbehinka txorrotak 
eta txorrota buruak, hustubideak, du-
txako heldulekuak eta bertzelako ele-
mentuak desmuntatu behar dira eta 
pilatutako zikinkeria garbitu behar da. 
Horretarako ozpina eta bikarbonato 
nahasketa erabil daiteke, edo erosita-

ko bertzelako produktu garbitzaileak. 
Horrez gain, garbigailuko filtroa erre-
gulartasunez garbitu behar da eta 
arropako sakelatatik ateratako objek-
turik gelditu ez dela ziurtatu; txanpo-
nak, mukizapiak, boligrafoak, jostailu 
ttikiak… instalazioetan aberiak sor 
ditzaketelako. Plater garbigailuan ber-
din, hustubideak berrikusi elikagai 
hondakinen pilaketak saihesteko.

Ez bota ez ohiko objekturik komun eta 
hustubidetik 
Umeentzako toallatxoak,  makillajea 
kentzeko kotoiak, sukaldeko papera… 
ez daude prestatuak komunetik behei-
ti botatzeko, eta aberia larriak sor di-
tzakete etxeko hoditerian. Aldi berean, 
sukaldeko harraskan janari hondakinak, 
plastiko puskak eta olioa maiz botatzen 
dira hustubidera, buxadurak sortuz.
Eta aunitzetan, arazoa konpondu beha-
rrean, txartu egiten dugu etxeko erre-
medioekin eta erositako produktuekin. 
Horregatik, hobe da buxaketak profe-
sionalen esku uztea. 

Hala ere, problema hauek ekiditeko 
modurik azkarrena gure eguneroko 
ohiturak aldatzea da, hondakinak 
zakarrontzi egokira botata.

Etxeko iturgintza 
instalazioak zaintzeko 
aholkuak
Etxeko hoditeria ongi zaintzea ezinbertzekoa da funtzionamendu ona 
izateko eta trabak, hausturak, aberiak eta ur ihesak ekiditeko. Mantentze 
egokia izateko aholkuak ezagutu nahi?

BAINUGELAK

Barne dekorazioaren munduan ur-
tetik urtera aldatzen dira joerak, 
baita bainugeletan ere. Hortaz, etxe-
bizitza berria egiten ari bagara edo 
bainugela berritzeko asmoa badugu, 
interesgarria izan daiteke aurtengoo 
tendentziak ezagutzea.

Kolore biziak azken urteetako joe-
ra nagusiak dira ausartenen artean; 
urre koloreko txorrotak, artelanak 
paretetan, estaldura nabarmenak… 
Bizitasun hau lortzeko modurik one-
na komunerako paper pintatuaren 
bitartez da. Paper honek ongi jasaten 
du hezetasuna eta sarri garbitu dai-
teke, beraz, ezin hobea da bainuge-
larentzako.

Aldi berean, material naturalak 
dira nagusi: harria, marmola, egurra… 
Ukitu freskoa, dotorea eta naturala 
ematen diote gelari eta, batez ere, 
ongizate sentsazioan laguntzen gai-
tuzte.

Bainugela baino, batzuk spa gela 
nahi dute etxean, eta ongizateari 
ematen diote garrantzia gehien. Ho-
rregatik, gela garbi edukitzen lagun-
tzen duten diseinuak eta produktuak  
nagusitzen ari dira: rimless komu-
nontziak, junturarik gabeko dutxa 
itxiturak, zintzilikatutako komunon-
tziak…

Norberak etxean daukanari egoki-
tuz lan egin dezake, bainugela itxu-
raldatuz, funtzionalitate berriak 
gehituz edota egunerokoa erraztuko 
diguten aldaketak eginez.

Eguneroko arazoak 
ahazteko lekua
Higienerako tokia izateaz harago, eguneko estresa gainetik kentzeko eta 
erlaxatzeko lekua bihurtu da bainugela etxe aunitzetan. Hortaz, epe luzera, 
merezi du gela honen itxuran eta funtzionalitatean inbertitzea

ELEKTRIZITATEA

Zirkuitu elektrikoak dira instalazio 
guztien oinarria, gailu elektrikoak 
konektatzen dituztenak. Konexio 
honen arabera, hiru motatakoak izan 
daitezke:

Serie zirkuituetan erresistentziak 
ildo beretik lotuak daude, eta gailu 
baten irteerako terminala hurrengo 
gailuaren sarrerako terminalera lotzen 
da. Korronte norabide bakarrera 
mugitzen da, beraz, zirkuitu batek 
huts egiten badu, gainerakoak ener-
giarik gabe gelditzen dira.

Zirkuitu paraleloetan gailu guztien 
sarrera terminalak eta irteera termi-
nalak elkar konektatuak daude. Ko-
nexio mota erabiliena da egonkorre-
na delako, eta batek huts eginez gero 
ondokoak funtzionatzen segitzen 
dute.

Zirkuitu mistoek serie konexioak 
eta paraleloak nahasten dituzte.

Instalazio elektrikoak zirkuitu eta 
sistemaz osatuak daude, eta korron-
te elektrikoa etxebizitza, bulego eta 
bertzelako eraikinetatik zirkulatzea 
ahalbidetzen dute.

Instalazio motak
Tentsioaren arabera, eraikin bateko 
instalazioa mota batekoa edo ber-
tzekoa izanen da:

Tentsio altukoak eta erdi maila-
koak: Potentzia haundiko instalazioak 
dira, baina energia galera haundiak 
izaten dituzte eroaleen beroketaga-
tik. Eraikin industrial haundietan 
erabiltzen dira.

Tentsio baxukoak: Ohikoenak dira, 
denda eta etxebizitzetan erabiltzen 
direnak. Eroaleen arteko gehienezko 
potentziala 1.000 voltio baino gutia-
gokoa eta 24 voltio baino haundia-
gokoa da.

Tentsio arras baxukoak: Guttien 
erabiltzen diren instalazioak dira, 
ezin dutelako potentzia haundiko 
gailurik jasan.

Tentsioaz gain, funtzioaren arabe-
ra ere sailkatu daitezke instalazioak: 
sorgailuak, garraiokoak, transforma-
tzaileak eta hargailuak. Bakoitzak 
bere ezaugarriak ditu, eta horrek 
funtzio bat edo bertzea betetzeko 
aproposak egiten ditu.

Instalazio elektrikoa 
barnetik eta kanpotik 
ezagutzen
Inoiz galdetu al diozu zeure buruari nola ailegatzen den argindarra zure 
etxera? Entxufe bakoitzaren gibelean instalazio elektriko oso bat dugu, 
energia modu seguruan eta eraginkorrean zabaltzeko diseinatua

Ohiko arazoak
Edozein irregulartasun detektatzean, 
instalazioak argindarra mozteko kon-
figuratuak daude. Normalean, hauek 
neurri prebentiboak dira, baina ga-
rrantzitsua da ohikoen diren aberiak 
ezagutzea, arreta haundiagoa behar 
duten jakiteko.

Zirkuitulaburra: Arazo arrunta 
izaten da, zirkuitu batean korronteak 
okerreko bidea hartzean gertatzen 
dena. Normalean, hiru arrazoiren-
gatik gertatzen dira: eroaleen arteko 
konexioa txarra baldin bada, eroaleen 
arteko konexioa polaritate desber-
dinekoa baldin bada edo kableen 
isolamenduan akatsen bat badago.

Gainkarga: Instalazioko zirkuituak 
intentsitate zehatz bat jasateko di-
seinatuak daude. Korronteak muga 
hau gainditzen badu, tentsio igoera 
emanen da. Gainkarga baten ondo-
rioak entxufatutako tresna eta gailu 
guztiei eragiten ahal die, baita zir-
kuitu berari ere.

Etengailu diferentzialaren akatsa: 
Etengailu diferentziala pieza klabea 
da instalazio elektrikoetan, izan ere, 
gertatu daitekeen edozein deskarga 
elektrikotatik babesteko diseinatuak 
daude. Honen egiteko nagusia ko-
rrontean edozein irregulartasun, 
arazo edo desbideratze detektatzea 
da, eta aurkitzekotan, hornikuntza 
automatikoki moztea. Etengailu ho-
nek huts egiten badu, deskargen 
aurkako babesa arriskuan egonen 
da.

Edozein arazo dugula ere, inpor-
tantea da profesionalekin harrema-
netan jartzea eta haien esku uztea 
konponketa.

Instalazio elektrikoak ezinbertze-
koak dira gure egunerokoan, auni-
tzetan ohartzen ez bagara ere. Gure 
etxebizitzan eta lantegian beharrez-
koa dugun argindarraz hornitzen 
gaituzte, eta garrantzitsua da nola 
funtzionatzen duten ulertzea eta nola 
mantendu behar ditugun jakitea.

PINTURA

Tonu epelak gainjartzen: Kolore 
biziek nekatzen bazaituzte apropo-
sagoak dira kolore naturalak eta tonu 
beroak: lur eta harea koloreak,  bei-
xa, marroia… tonu neutro hauek, 
egurrarekin konbinatuta, goxotasu-
na emanen diote etxeko edozein 
gelari. Barnealde lasaia eta luxuzko 
itxurakoa nahi dutenentzako kolore 
ezin hobeak.

Barnealdeari nortasuna 
ematen dioten koloreak
Gure etxebizitzari itxura berria eman nahi badiogu, kolorea da egin 
dezakegun aldaketarik errazena eta azkarrena. Joerak urtero aldatzen 
dira, eta aurten ere gehien nabarmenduko diren koloreak ezagutu ditugu

Kolore biziak eta indartsuak: Etxea-
ri bizitasuna, nortasuna eta alaita-
suna eman nahi diotenentzako dira 
kolore distiratsuak eta deigarriak: 
horia, urdin edo berde bizia, more 
intentsoa, tonu laranjak… kolore 
hauek paretetan eta altzarietan era-
bil ditzakegu, eta ezin hobe konbe-
nitzen dute patroi geometrikoekin 
eta tela distiratsuekin.

Urdin lasaigarriak: Tonu urdinen 
konbinazioak freskotasuna ematen 
diote gelari: kobaltoa, pastel eta zeru 
urdina, izotz kolorea, ziana, turkesa, 
zafiroa… hamaika motatako urdinak 
ditugu eskuragarri. Zientifikoki fro-
gatuta dago kolore honek lasaitasu-
na transmititzen duela, eta zuriarekin 
erraz konbinatu daiteke paretetan, 
altzarietan, alfonbretan, kuxinetan, 
dekorazio elementuetan… hutsik 
egiten ez duen kolorea da urdina.

Berdea eta morea, bikote perfek-
tua: Kontraste haundiko koloreak 
dira berdea eta morea, hortaz, ongi 
gelditzen dira elkarrekin. Adibidez, 
paretak berde biziz edo ilunez mar-
gotu ditzakegu, eta besaulki, kuxin 
eta manta moreekin konbinatu… 
edo alderantziz! Hainbat tonu dituz-
te bi koloreek, eta mila aukera ema-
ten dizkigute gelak argitzeko, ilun-
tzeko, bizitasuna emateko edo epe-
lagoak egiteko.

SUKALDEAK

Espazioaren banaketa
Sukaldea hiru gunetan banatzen da: 
kozinatzeko lekua, biltegiratzeko 
tokia eta harraska. Hiru hauek egi-
turatzeko hainbat eredu ditugu:

L itxurako sukaldea ezin hobea da 
gela ttikientzako, espazioa guztiz 
optimizatzen dutelako.

U itxurako sukaldea aproposa da 
espazio karratuentzako eta erosoagoa 
da ongi lotzen dituelako sukaldeko 
hiru guneak.

Sukalde modernoa nahi dutenek 
erdiguneko irla paratu dezakete. 
Funtzionalitatea ematen dio gelari, 
biltegiratzeko tokiaren eta kozina-
tzeko gunearen arteko oreka lortuz.

Gela zabal eta luzeak dituztentza-
ko ilara bikoitzeko sukaldeak per-
fektuak dira. Antolaketa paraleloan 
eginda, ezin hobe aprobetxatuko 
dugu espazioa. Mugikortasun ona 
izateko, gomendagarria da 1,20 me-
troko espazioa uztea ilaren artean.

Altzariak eta etxetresna elektrikoak 
sukaldearen espazio eta beharretara 
egokitu behar dira. Sukalde efizien-
tea diseinatu behar da, txoko libre 
guztiei probetxua ateratzeko. Horre-
tarako, ezinbertzekoa da paretak, 
ateak eta leihoak neurtzea, baita 
hauen arteko distantziak ere. Gaine-
ra, kontuan eduki behar dira entxu-
feak, ateak irekitzean hartzen duen 
lekua, hustubideak, hodiak eta erra-
diadoreak, bertzeen artean.

Sukaldea planifikatzean 
kontuan hartu beharrekoa
Egunerokoan denbora aunitz pasatzen dugu sukaldean, hortaz, 
inportantea da gela hau erosoa, estetikoa eta funtzionala izatea. 
Horretarako, hainbat elementu hartu behar ditugu kontuan:

Eraikuntza materialak
Altzari, ate eta estalkien akaberak 
eragina dute sukaldearen kalitatean, 
estetikan eta prezioan. Akaberetako 
materialik ohikoenak laminatuak, 
PVC, laka eta zura dira. Inportantea 
da material hauen ezaugarriak eza-
gutzea, gure sukaldera hobe egokitzen 
dena aukeratu ahal izateko.

Laminatuak iraunkorrak dira, gar-
bitzeko errazak eta nahiko ekonomi-
koak. Ongi jasaten dute beroa, higa-
dura, orbanak eta hezetasuna, eta ez 
dute kolorea aldatzen tenperatura 
edo argiztapenarengatik.

PVCa arras moldakorra da; beroa-
ren bidez atxikitzen da eta ertz eta 
bazter guztiak estaltzen ditu. Akabe-
ra lakatuen antzekoa da, baina mer-
keagoa. Ongi jasaten du ura, baina 
beroa ez hainbertze.

Laka arras material estetikoa da, 
kolore aukera zabalarekin eta leuna 
ukitzean. Ez ditu hain ongi jasaten 
kolpeak eta urradurak, baina kon-
pondu daiteke. Hala ere, material 
garestia da, eta delikatua garbitze-
rakoan.

Egurrak epeltasuna eta edertasuna 
ematen dio sukaldeari, eta aniztasun 
haundiko materiala da, beraz, prezioa 
ere aunitz aldatzen da. Iraunkorra 
da, baina kolpeak ekidin behar dira 
eta produktu zehatzekin garbitu.

Estetika
Estiloari dagokionez, mila aukera 
ditugu sukaldea dekoratzeko. Doto-
retasuna nahi dutenentzako akabe-
ra metalikoak, urre edo zilar kolore-
koak, aukera ezin hobea dira. Beltza-
rekin edo grisarekin konbinatu dai-
tezke elegantzia emateko gelari eta, 
ausartzen bagara, bertzelako ele-
mentuekin ere nahasi ditzakegu; 
egurra, diseinuzko altzariak, kolore 
biziak…

Batzuentzako sukaldea jendea bil-
tzeko gela da, hortaz, inportantea da 
erosoa eta argitsua izatea. Gero eta 
zabalduagoak daude sukalde irekiak, 
bai egongelara eta baita kanpoalde-
ra ere; terrazara, balkoira, portxera… 
argitasuna eta irisgarritsasuna lor-
tzeko, kanpora ematen dute krista-
lezko ateak eta beirate haundiak 
erabil ditzakegu.

